
ສາທາລະນະລັດ ປະຊາທິປະໄຕ ປະຊາຊົນລາວ
ສັນຕິພາບ ເອກະລາດ ປະຊາທິປະໄຕ ເອກະພາບ ວັດທະນະຖາວອນ
ຄະນະ​ກຳມະການຄຸ້ມຄອງ​ຫຼັກ​ຊັບ                                                                            ເລກທີ        /ຄຄຊ
                                                                                        ນະຄອນຫຼວງວຽງຈັນ, ວັນ​ທີ 
ຂໍ້ຕົກລົງ 
ວ່າ​ດ້ວຍການກວດກາບໍລິສັດຫຼັກຊັບ (ສະບັບປັບປຸງ)
· ອີງ​ຕາມ ກົດໝາຍວ່າດ້ວຍຫຼັກຊັບ (ສະບັບປັບປຸງ) ສະບັບເລກທີ ສະບັບເລກທີ 79/ສພຊ, ລົງວັນທີ 3 ທັນວາ 2019;
· ອີງຕາມ ດຳລັດ​ວ່າ​ດ້ວຍການຈັດຕັ້ງ ແລະ ການເຄື່ອນໄຫວຂອງຄະນະ​ກຳມະການ​ຄຸ້ມ​ຄອງ​ຫຼັກຊັບ ສະບັບເລກທີ 291/ນຍ, ລົງວັນທີ 5 ເມສາ 2021;
· ອີງຕາມ ໜັງສືສະເໜີຂອງສຳນັກງານຄະນະກຳມະການຄຸ້ມຄອງຫຼັກຊັບ ສະບັບເລກທີ 325/ສຄຄຊ, ລົງວັນທີ 16 ມັງກອນ 2023.
ປະທານ ຄະນະກຳມະການຄຸ້ມຄອງຫຼັກຊັບ ຕົກລົງ:
ໝວດ​ທີ 1
ບົດ​ບັນຍັດ​ທົ່ວ​ໄປ
ມາດຕາ  1   ຈຸດປະສົງ 
ຂໍ້ຕົກລົງສະ​ບັບນີ້ ກຳນົດຫຼັກ​ການ, ວິທີ​ການຂັ້ນ​ຕອນ​ ແລະ ມາດຕະການ ​ກ່ຽວ​ກັບ​ການ​ກວດກາບໍລິສັດຫຼັກຊັບ ​ເພື່ອ​ຕິດຕາມ​ກວດກາ​ການ​ເຄື່ອນ​ໄຫວ​ຂອງ​​ຫົວໜ່ວຍດັ່ງກ່າວໃຫ້​ສອດ​ຄ່ອງກັບ ກົດໝາ​ຍ ແລະ ລະບຽບການທີ່ກ່ຽວຂ້ອງ ​ແນໃສ່ຮັບປະກັນໃຫ້ການກວດກາບໍລິສັດຫຼັກຊັບ ດຳເນີນໄປ​ຢ່າງມີ ປະສິດທິພາ​ບ, ​ໂປ່​ງ​ໃສ, ຍຸຕິ​ທຳ, ປົກ​ປ້ອງ ສິດ ແລະ ຜົນ​ປະໂຫຍ​ດອັນ​ຊອບ​ທຳ​ຂອງ​ຜູ້​ລົງທຶນ.
ມາດຕາ  2   (ໃໝ່) ການກວດກາບໍລິສັດຫຼັກຊັບ
ການກວດກາບໍລິສັດຫຼັກຊັບ ແມ່ນຂະບວນການເຄື່ອນໄຫວຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ໃນການກວດກາການດໍາເນີນທຸລະກິດຂອງບັນດາບໍລິສັດຫຼັກຊັບ ເພື່ອຮັບປະກັນໃຫ້ການເຄື່ອນໄຫວຂອງພາກ ສ່ວນດັ່ງກ່າວຖືກຕ້ອງຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ,  ມີຄວາມໝັ້ນຄົງ ແລະ ປະ ກອບສ່ວນເຂົ້າໃນການພັດທະນາຕະຫຼາດທຶນໃຫ້ມີປະສິດທິຜົນ.
ມາດຕາ  3   (ໃໝ່) ການອະທິບາຍຄໍາສັບ
ຄໍາສັບທີ່ນໍາໃຊ້ໃນຄໍາແນະນໍາສະບັບນີ້ ມີຄວາມໝາຍ ດັ່ງນີ້:
1. ບໍລິສັດຫຼັກຊັບ ໝາຍເຖິງ ສະຖາບັນການເງິນ ທີ່ດໍາເນີນທຸລະກິດຫຼັກຊັບ ຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ);
2. ເປົ້າໝາຍກວດກາ ໝາຍເຖິງ ບັນດາບໍລິສັດຫຼັກຊັບ ທີ່ໄດ້ຮັບການສ້າງຕັ້ງ ແລະ ເຄື່ອນໄຫວຢ່າງຖືກຕ້ອງຕາມກົດໝາຍ ແລະ ລະບຽບການອື່ນທີ່ກ່ຽວຂ້ອງ.
ມາດຕາ  4   ຫຼັກການ
ການ​ກວດກາ​ບໍລິສັດຫຼັກ​ຊັບ ຕ້ອງ​ດຳ​ເນີນບົນ​ພື້ນຖານ​ຫຼັກການ ດັ່ງນີ້:​
1. ປະຕິບັດ​ຕາມ ​ກົດ​ໝາຍ ແລະ ລະບຽບການທີ່ກ່ຽວຂ້ອງ ຢ່າງ​ເຂັ້ມ​ງວດ;
2. ມີຄວາມສະເໝີພາບ, ພາວະ​ວິ​ໄສ ແລະ​ ມີ​ຄວາມ​ໂປ່​ງ​ໃສ;
3. ຮັບປະກັນ​ຄວາມ​ຊັດ​ເຈນ, ຍຸຕິ​ທຳ ແລະ ທັນ​ເວລາ;
4. ມີ​ສ່ວນ​ຮ່ວມ​ຂອງ​ພາກສ່ວນ​ທີ່​ກ່ຽວຂ້ອງ; ​
5. ຮັກສາ​ຄວາມ​ລັບ.
ມາດຕາ  5   ຂອບເຂດການນໍາໃຊ້ 
ຂໍ້ຕົກລົງສະບັບນີ້ ນຳໃຊ້ສໍາລັບ ບໍລິສັດຫຼັກຊັບ ​ແລະ ພາກສ່ວນອື່ນທີ່​ກ່ຽວຂ້ອງກັບການເຄື່ອນໄຫວວຽກງານການກວດກາບໍລິສັດຫຼັກຊັບ. 
ໝວດທີ 2
ພັນທະປະກອບສ່ວນເຂົ້າໃນການກວດກາ, ປະເພດ ແລະ ຮູບການ ການກວດກາ
ມາດຕາ  6   ພັນທະປະກອບ​ສ່ວນ​ໃນ​ການ​ກວດກາ
​ບໍລິສັດຫຼັກຊັບ ​ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອນໄຫວວຽກງານການກວດກາບໍລິສັດຫຼັກຊັບ ມີ​ ພັນທະ​ປະກອບສ່ວນ​ເຂົ້າ​​ໃນ​ການກວດກາ ດ້ວຍ​ການ​ເຂົ້າ​ຮ່ວມ, ອຳນວຍ​ຄວາມ​ສະດວກ, ລາຍ​ງານ​, ສະໜອງຂໍ້​ມູນ ແລະ ຫຼັກ​ຖານ​ ຢ່າງ​ທັນ​ການ ລວມທັງ​ໃຫ້​ຄວາມຮ່ວມ​ມືໃນການຈັດ​ຕັ້ງ​ປະຕິ​ບັດແຈ້ງ​ການ ຫຼື ບົດບັນທຶກການກວດ ກາ ກ່ຽວກັບ​ການ​ແກ້​ໄຂບັນຫາຕາມ​ຜົນ​ຂອງ​ການ​ກວດກາ​ໃຫ້​ສຳ​ເລັດ.
ມາດຕາ  7   (ປັບປຸງ) ປະເພດ ແລະ ຮູບການ ການກວດກາ
ການ​ກວດກາ ​ປະກອບມີ 2 ປະເພດ ​ຄື: ການກວດກາຕາມເອກະສານ ແລະ ການກວດກາກັບທີ່.
ການກວດກາຕາມເອກະສານ ປະກອບມີ 1​ ຮູບການຄື: ການກວດກາປົກກະຕິ ຊຶ່ງແມ່ນການກວດກາທີ່ດໍາເນີນໄປຕາມແຜນການ ຢ່າງເປັນປະຈໍາ ແລະ ມີກໍານົດເວລາອັນແນ່ນອນ.
ການກວດກາກັບທີ່ ປະກອບມີ 3 ຮູບການ ຄື:
1. ການກວດກາປົກກະຕິ ຊຶ່ງແມ່ນການກວດກາທີ່ດໍາເນີນໄປປີລະຄັ້ງ ຕາມແຜນການປະຈໍາປີ ຢ່າງເປັນປະຈໍາ ແລະ ມີກໍານົດເວລາອັນແນ່ນອນ;
2. ການກວດກາໂດຍມີການແຈ້ງໃຫ້ຮູ້ລ່ວງໜ້າ ຊຶ່ງແມ່ນການກວດການອກແຜນການ ເມື່ອເຫັນວ່າມີຄວາມຈໍາເປັນ ຊຶ່ງຕ້ອງໄດ້ແຈ້ງໃຫ້ເປົ້າໝາຍຖືກກວດກາຮູ້ກ່ອນລ່ວງໜ້າ;
3. ການກວດກາແບບກະທັນຫັນ ຊຶ່ງແມ່ນການກວດກາ ຢ່າງຮີບດ່ວນ ໂດຍບໍ່ມີການແຈ້ງໃຫ້ເປົ້າໝາຍຖືກກວດກາຮູ້ກ່ອນລ່ວງໜ້າ.
ໝວດທີ 3 
ການກວດກາຕາມເອກະສານ
ມາດຕາ  8   (ປັບປຸງ) ການ​ກວດກາ​ຕາມ​ເອກະສານ
ການກວດ​ກາ​ຕາມ​ເອກະສານ ​ແມ່ນ​ການກວດກາ ບັນດາ​ຂໍ້​ມູນ ​ແລະ ເອກະສານຕ່າງໆທີ່ ເປົ້າໝາຍກວດກາ ໄດ້​ສົ່ງ​ໃຫ້ ສຳນັກງານຄະນະກຳມະການຄຸ້ມຄອງຫຼັກຊັບ ຢ່າງເປັນປົກກະຕິ ຫຼື ຕາມການຮຽກຮ້ອງຂອງ ສຳນັກງານຄະນະກຳມະການຄຸ້ມຄອງຫຼັກຊັບ ໃນ​ຮູບ​​ແບບຂອງ ສຳ​ເນົາ​ເອກະສານ ຫຼື ​ຜ່ານ​ທາງເອ​ເລັກ​​ໂຕຣນິກ ເພື່ອວິ​ເຄາະ, ປະ​ເມີນຄວາມ​ສ່ຽງ ​ແລະ ກວດກາ​ການ​ຈັດ​ຕັ້ງປະຕິບັດ​​ກົດໝາຍ ແລະ ລະບຽບການທີ່ກ່ຽວຂ້ອງ ​ກ່ຽວ​ກັບການ​ເຄື່ອນ​ໄຫວ​ວຽກ​ງານ​ຫຼັກ​ຊັບ.
ມາດຕາ  9   ພະນັກງານ​ກວດກາຕາມເອກະສານ
ພະນັກງານກວດກາຕາມເອກະສານ​ ແມ່ນພະນັກງານ​ສັງກັດຢູ່ ສຳນັກງານຄະນະກຳມະການຄຸ້ມຄອງຫຼັກຊັບທີ່​ມີໜ້າ​ທີ່​ຄົ້ນຄ້ວາ, ວິເຄາະຂໍ້ມູນ ແລະ ​ເອກະສານຕ່າງໆ ຕາມທີ່ໄດ້ລະບຸໄວ້ໃນ ມາດຕາ 8 ຂອງຂໍ້ຕົກລົງສະບັບນີ້. 
ມາດ​ຕາ  10   (ປັບປຸງ) ສິດ ​ແລະ ໜ້າ​ທີ່ ​ຂອງ​ພະນັກງານກວດກາຕາມເອກະສານ
ພະນັກງານ​ກວດກາ​ຕາມ​​ເອກະສາ​ນ ມີ​ສິ​ດ ​ແລະ ໜ້າ​ທີ່ ຕົ້ນຕໍ ດັ່ງນີ້: 
1. ເກັບກຳ, ສັງ​ລວມ ບັນດາຂໍ້ມູນ ແລະ ເອກະສານຕ່າງໆ ທີ່ກ່ຽວຂ້ອງກັບເນື້ອໃນການກວດກາ;
2. ຄົ້ນຄວ້າ ​ແລະ ວິເຄາະ ບັນດາຂໍ້ມູນ ແລະ ເອກະສານຕ່າງໆ ທີ່ເກັບກຳໄດ້ ພ້ອມທັງສະຫຼຸບລາຍ​ງານ ຕໍ່ ຫົວໜ້າ ສຳນັກງານຄະນະກຳມະການຄຸ້ມຄອງຫຼັກຊັບ;
3. ທວງເອົາ ຂໍ້ມູນ ແລະ ເອກະສານຕ່າງໆ ທີ່ກ່ຽວຂ້ອງກັບເນື້ອໃນຂອງການກວດກາ ຈາກເປົ້າໝາຍການກວດກາ ຫຼື ຈາກແຫຼ່ງອື່ນເພື່ອນໍາມາເປັນຂໍ້ມູນໃນການສົມທຽບ ແລະ ວິເຄາະ ເພື່ອລາຍງານຂໍທິດຊີ້ນໍາຈາກຂັ້ນເທິງ;
4. ຮັກສາຄວາມລັບ ກ່ຽວກັບຂໍ້ມູນ ແລະ ເອກະສານຕ່າງໆທີ່ຕົນໄດ້ຮັບຮູ້ ກ່ອນ ແລະ ຫຼັງຈາກ ການປະຕິບັດໜ້າທີ່ໃນການກວດກາຕາມເອກະສານ;
5. ນໍາໃຊ້ສິ​ດ ​ແລະ ປະຕິບັດ​ໜ້າ​ທີ່​ອື່ນ ຕາມ​ການ​ມອບ​ໝາຍ​ຂອງ ຫົວໜ້າສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ.
ມາດຕາ  11   ເນື້ອ​ໃນ​ຂອງການກວດກາ​ຕາມ​ເອກະສານຕໍ່ກັບບໍລິສັດ​ຫຼັກ​ຊັບ
ການ​ກວດກາ​ຕາມ​ເອກະສານຕໍ່ກັບບໍລິສັດຫຼັກຊັບ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
1. ເອກະສານລາຍງານປົກກະຕິ; 
2. ​ເອກະສານ​ລາຍ​ງານ​ຂໍ້​ມູນ​ທັນ​ດ່ວນ​ຂອງ​ບໍລິສັດ​​ຫຼັກ​ຊັບ;
3. ເອກະສານ​ລາຍ​ງານ​ການ​ເງິນ;
4. ຜົນການເຄື່ອນໄຫວ​ທຸລະ​ກິດ​​ໃນ​ແຕ່ລະ​ໄລຍະ;
5. ກວດກາ​ເອກະສານ​ອື່ນ ທີ່​ເຫັນວ່າ​ຈຳ​ເປັນຕາມ​ການ​ກຳນົດ​ຂອງ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ.
ມາດຕາ  12   ເນື້ອ​ໃນ​ຂອງການກວດກາ​ຕາມ​ເອກະສານຕໍ່ກັບຫ້ອງການ​ຜູ້ຕາງໜ້າບໍ​ລິ​ສັດ​ຫຼັກ​ຊັບ
ການ​ກວດກາ​ຕາມ​ເອກະສານຕໍ່ກັບຫ້ອງການຜູ້ຕາງໜ້າບໍລິສັດຫຼັກຊັບ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
1. ບົດ​ລາຍ​ງານ​ການ​ເຄື່ອນ​ໄຫວ​ປະຈຳ ​ ຫົກ​ເດືອນ​ຕົ້ນ​ປີ ​ແລະ ປະຈຳປີ;
2. ກວດກາ​ເອກະສານ​ອື່ນ ທີ່​ເຫັນວ່າ​ຈຳ​ເປັນຕາມ​ການ​ກຳນົດ​ຂອງ ສຳນັກງານຄະນະກຳມະການຄຸ້ມຄອງຫຼັກຊັບ.
ມາດຕາ  13   ຂັ້ນ​ຕອນ​ການ​ກວດກາຕາມເອກະສານ
ການ​ກວດກາຕາມເອກະສານ ຕ້ອງ​ດຳ​ເນີນຕາມ​ຂັ້ນ​ຕອນ ດັ່ງ​ນີ້:
1. ສັງລວມ ບັນດາ​ຂໍ້​ມູນ ​ແລະ ເອກະສານຕ່າງໆ ທີ່​ເປົ້າ​ໝາຍ​ການ​ກວດກາ​ໄດ້​ສົ່ງ​ໃຫ້ ສຳນັກງານຄະນະກຳ ມະການຄຸ້ມຄອງຫຼັກຊັບ ໃນ​ຮູບ​​ແບບ ສຳ​ເນົາ​ເອກະສານ ຫຼື ​ຜ່ານ​ທາງເອ​ເລັກ​​ໂຕຣນິກ ພ້ອມ​ທັງຮຽກຮ້ອງ​ເອົາຂໍ້​ມູນ​ເພີ່ມ​ເຕີມ​ເມື່ອ​ເຫັນ​ວ່າມີ​ຄວາມ​ຈຳ​ເປັນ;
2. ດຳ​ເນີນ​ການ ວິ​ເຄາະ ແລະ ປະ​ເມີນຄວາມ​ສ່ຽງ ອີງຕາມຂໍ້ມູນຫຼັກຖານທີ່ໄດ້ຮັບ;
3. ສະຫຼຸບ​ຜົນ​ການກວດກາຕາມເອກະສານ;

4. ລາຍ​ງານ​ຜົນການກວດກາຕາມເອກະສານ.
ມາດຕາ  14   ການດຳ​ເນີນ​ການວິເຄາະ ແລະ ປະເມີນຄວາມສ່ຽງ
ການດຳ​ເນີນ​ການວິເຄາະ ແລະ ປະເມີນຄວາມສ່ຽງ ຕ້ອງສຸມໃສ່ບາງເນື້ອໃນ ດັ່ງ​ນີ້:
1. ສະພາບການເຄື່ອນໄຫວໂດຍລວມຂອງ ເປົ້າໝາຍກວດກາ;
2. ວິເຄາະຖານະການເງິນຂອງ ເປົ້າໝາຍກວດກາ;
3. ປະເມີນຄວາມສ່ຽງຂອງ ເປົ້າໝາຍກວດກາ;
4. ການກວດກາພາຍໃນຂອງບໍລິສັດ;
5. ວິເຄາະຈຸດພົ້ນເດັ່ນ-ຂໍ້ຄົງຄ້າງຂອງ ເປົ້າໝາຍກວດກາ ພ້ອມທັງສະເໜີວິທີການແກ້ໄຂ.
ມາດຕາ  15   ການສະຫຼຸບຜົນການກວດກາຕາມເອກະສານ
ການສະຫຼຸບຜົນການກວດກາຕາມເອກະສານ ຕ້ອງ​​ປະຕິບັດຕາມຂັ້ນຕອນ ແລະ ມີເນື້ອ​ໃນຕົ້ນຕໍ ດັ່ງນີ້:​
1. ສ້າງບົດ​ສະຫຼຸບ ໂດຍປະເມີນຕາມເນື້ອໃນທີ່ໄດ້ກຳນົດໄວ້ໃນ ມາດຕາ 14 ຂອງຂໍ້ຕົກລົງສະບັບນີ້;
2. ຫົວໜ້າພະແນກ​ຄຸ້ມຄອງສະຖາບັນສື່ກາງດ້ານຫຼັກຊັບ, ສໍານັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຕ້ອງລົງ​ລາຍ​ເຊັນ​ໃສ່​ບົດ​ສະຫຼຸບຜົນການກວດກາຕາມເອກະສານ. 
ບົດສະຫຼຸບຜົນການກວດກາຕາມເອກະສານ ຕ້ອງສຳເລັດພາຍໃນເວລາ 10 ວັນ ນັບແຕ່ວັນສໍາເລັດການກວດກາ ເປັນຕົ້ນໄປ. 
ມາດຕາ  16   (ປັບປຸງ) ການລາຍ​ງານ​​ຜົນ​ການກວດກາ​ຕາມ​ເອກະສານ
ພາຍຫຼັງ ຫົວໜ້າພະແນກ​ຄຸ້ມຄອງສະຖາບັນສື່ກາງດ້ານຫຼັກຊັບ, ສໍານັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ໄດ້ລົງ​ລາຍ​ເຊັນ​ໃສ່​ບົດ​ສະຫຼຸບຜົນການກວດກາ​ຕາມ​ເອກະສານ​ແລ້ວ ຕ້ອງ​ສົ່ງບົດສະຫຼຸບດັ່ງກ່າວໃຫ້ ຫົວໜ້າ​ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ທັນທີ.
ກໍລະນີ ຜົນການກວດກາ​ຕາມ​ເອກະສານ ຫາກມີຄວາມຈຳເປັນໃຫ້ເປົ້າໝາຍກວດກາປັບປຸງແກ້ໄຂບັນຫາ ຕາມທີ່ໄດ້ລະບຸໄວ້ໃນບົດລາຍງານຜົນການກວດກາ​ຕາມ​ເອກະສານ ສຳນັກງານຄະນະກຳມະການຄຸ້ມຄອງຫຼັກຊັບ ຕ້ອງອອກແຈ້ງການກ່ຽວກັບການແກ້ໄຂບັນຫາ ຫຼື ຂໍ້ຄົງຄ້າງ ຕາມທີ່ໄດ້ກໍານົດໄວ້ໃນບົດບັນທຶກຂອງການກວດກາ ພ້ອມທັງວິທີການປັບປຸງແກ້ໄຂ ໃຫ້ເປົ້າໝາຍກວດກາຊາບ ພາຍໃນເວລາ 5 ວັນ ລັດຖະການ ນັບແຕ່ວັນສໍາເລັດການພິຈາລະນາຜົນການກວດກາຕາມເອກະສານ ເປັນຕົ້ນໄປ ​ເພື່ອໃຫ້ເປົ້າໝາຍກວດກາປັບປຸງແກ້ໄຂ. 
ກໍລະນີ ຜົນການກວດກາ​ຕາມ​ເອກະສານ ສະແດງໃຫ້ເຫັນວ່າ ເປົ້າໝາຍການກວດກາມີພຶດຕິກຳທີ່ເປັນການກະທຳຜິດຕໍ່ ກົດໝາຍ ແລະ ລະບຽບການທີ່ກ່ຽວຂ້ອງ ຊຶ່ງມີຄວາມຈຳເປັນ ດຳເນີນການສືບສວນ-ສອບສວນ ຫົວໜ້າ ອົງການສືບສວນ-ສອບສວນກ່ຽວກັບວຽກງານຫຼັກຊັບ ຕ້ອງອອກຄໍາສັ່ງເປີດການສືບສວນ-ສອບສວນ ເພື່ອດຳເນີນການສືບສວນ-ສອບສວນຕາມຂັ້ນຕອນຂອງ ກົດໝາຍ ແລະ ລະບຽບການທີ່ກ່ຽວຂ້ອງ.
ມາດຕາ  17   (ປັບປຸງ) ການແກ້ໄຂ​ຜົນ​ການກວດກາຕາມເອກະສານ
ພາຍຫຼັງ ​ເປົ້າ​ໝາຍ​ກວດກາ ​ໄດ້​ຮັບ​​​ແຈ້ງ​ການ​ກ່ຽວ​ກັບ​ບົດລາຍງານຜົນການກວດກາ​ຕາມ​ເອກະສານ ແລ້ວ ຕ້ອງຂຶ້ນ​​ແຜນ​ແກ້​ໄຂ ​ແຕ່​ລະ​ບັນຫາ​ທີ່​​ໄດ້​ລະບຸ​ໄວ້​ໃນ​ແຈ້ງ​ການ​ດັ່ງກ່າວ ພ້ອມ​ທັງ​ກຳນົດ​ເວລາ​ໃນ​ການຈັດ​ຕັ້ງ​ປະຕິບັດ​ຢ່າງ​ລະອຽດ ແລະ ແຈ້ງໃຫ້ ສຳນັກງານຄະນະກຳມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ພາຍໃນເວລາ 15 ວັນ ລັດຖະການ ນັບແຕ່ວັນໄດ້ຮັບແຈ້ງການ ເປັນຕົ້ນໄປ.
ເປົ້າໝາຍກວດກາ ຕ້ອງລາຍງານຜົນການແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງຂອງຕົນໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ເປັນແຕ່ລະເດືອນ ພາຍໃນເວລາ 10 ວັນ ລັດຖະການ ຂອງເດືອນຖັດໄປ.
ໝວດ​ທີ 4
ການກວດກາກັບທີ່
ມາດຕາ  18   (ປັບປຸງ) ການ​ກວດກາ​ກັບ​ທີ່

ການກວດກາກັບທີ່ ແມ່ນການລົງ​ເກັບກຳຂໍ້ມູນ ​ແລະ ເອກະສານຕ່າງໆຢູ່ໃນ ສຳນັກງານຂອງເປົ້າໝາຍການກວດກາ ລວມທັງການ ສຳພາດ, ໂອ້ລົມ ຫຼື ປຶກສາຫາລື ກັບ ຄະນະອໍານວຍການ, ຄະນະພະແນກ, ນັກວິຊາຊີບ ແລະ ພະນັກງານທີ່ກ່ຽວຂ້ອງຂອງເປົ້າໝາຍກວດກາ.
ການກວດກາກັບທີ່ ປະກອບດ້ວຍ 3 ຮູບການ ຕາມທີ່ໄດ້ກຳນົດໄວ້ໃນ ມາດຕາ 7 ຂອງຂໍ້ຕົກລົງສະບັບນີ້.
ໃນກໍລະນີທີ່ເຫັນວ່າຈໍາເປັນ ສໍານັກງານຄະນະກໍາມະການຄຸ້ມຄອງຫຼັກຊັບ ມີສິດໃນການລົງກວດກາກັບທີ່ ຕໍ່ກັບ ສະຖາບັນສື່ກາງດ້ານຫຼັກຊັບທີ່ຕົນຮັບຮອງ.
ມາດຕາ  19   (ໃໝ່) ຄະນະກວດກາກັບທີ່
ຄະນະກວດກາກັບທີ່ ແມ່ນພະນັກງານ​ສັງກັດຢູ່ ສຳນັກງານຄະນະກຳມະການຄຸ້ມຄອງຫຼັກຊັບ ແລະ ຜູ້ຕາງໜ້າຈາກພາກສ່ວນອື່ນທີ່ກ່ຽວຂ້ອງ (ກໍລະນີຈໍາເປັນ) ທີ່ຖືກແຕ່ງຕັ້ງຈາກ ຫົວໜ້າສໍານັກງານຄະນະກໍາມະການຄຸ້ມຄອງຫຼັກຊັບ ໃຫ້ລົງໄປເຮັດວຽກເກັບກໍາຂໍ້ມູນ ແລະ ເອກະສານຕ່າງໆຢູ່ໃນ ສໍານັກງານຂອງເປົ້າມາຍການກວດກາ ຕາມທີ່ໄດ້ລະບຸໄວ້ໃນ ມາດຕາ 20 ແລະ ມາດຕາ 21 ຂອງຂໍ້ຕົກລົງສະບັບນີ້.
ມາດຕາ  20   (ປັບປຸງ) ສິດ ​ແລະ ໜ້າ​ທີ່ ຂອງ​ຄະນະ​​ກວດກາກັບ​ທີ່ 
 ຄະນະກວດກາກັບ​ທີ່ມີ ສິດ ແລະ ໜ້າທີ່ ຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 199. ນອກຈາກນັ້ນ, ຍັງມີ ສິດ ​ແລະ ໜ້າ​ທີ່ ເພີ່ມເຕີມ ດັ່ງນີ້:
1. ສ້າງແຜນ, ​ແບ່ງ​ຄວາມ​ຮັບຜິດຊອບພາຍ​ໃນຄະນະກວດກາ ​ແລະ ດຳ​ເນີນ​ການ​ກວດກາໃຫ້ຖືກຕ້ອງຕາມຈຸດປະສົງ, ລະດັບຄາດໝາຍ, ​ເນື້ອ​ໃນ ແລະ ກຳນົດເວລາຂອງການກວດກາ;
2. ປະສານ​ສົມ​ທົບ​ກັບ ອົງການຈັດຕັ້ງ, ບຸກຄົນ, ນິຕິບຸກຄົນ ​ເພື່ອສະໜອງຂໍ້ມູນ, ເອກະສານຕ່າງໆ ທີ່ພົວ ພັນກັບເນື້ອໃນຂອງການກວດກາ​; 
3. ​ປະຊຸມ​ປຶກສາ​ຫາລື, ສຳພາດ​ພະນັກງານ​ຂອງ​ເປົ້າ​ໝາຍ​ການກວດກາ ພ້ອມທັງບັນທຶກ​ສຽງ​ໃນ​ເວລາປະ ຊຸມ​ປຶກສາ​ຫາລື;
4. ສ້າງ​​ບົດ​ບັນທຶກ​ການກວດກາປະຈຳ​ວັນ ​ໂດຍ​ການ​ລົງ​ລາຍ​ເຊັນ​ຮັບ​ຮູ້​ຂອງ ຄະນະ​ກວດກາ ​ແລະ ຜູ້ໄດ້ຮັບມອບໝາຍຈາກ​ເປົ້າໝາຍ​ການກວດກາ;
5. ລາຍ​ງານ​ຄວາມຄືບໜ້າ ກ່ຽວ​ກັບ​ຜົນຂອງ​ການ​ກວດກາ;
6. ຮັກສາຄວາມລັບ ກ່ຽວກັບຂໍ້ມູນ ແລະ ເອກະສານຕ່າງໆທີ່ຕົນໄດ້ຮັບຮູ້ ກ່ອນ ແລະ ຫຼັງຈາກ ການປະຕິບັດໜ້າທີ່ໃນການລົງກວດກາກັບທີ່;
7. ສ້າງບົດລາຍງານຜົນ​ການ​ກວດກາ ​ເພື່ອ​ລາຍ​ງານຕໍ່ ຫົວ​ໜ້າ​ ສຳນັກງານຄະນະກຳມະການຄຸ້ມຄອງຫຼັກຊັບ. 
ມາດຕາ  21   ​(ປັບປຸງ) ເນື້ອ​ໃນ​ຂອງ​ການ​ກວດກາ​ກັບ​ທີ່ຕໍ່ກັບບໍ​ລິ​ສັດ​ຫຼັກ​ຊັບ

ການ​ກວດກາ​ກັບ​ທີ່ຕໍ່ກັບບໍລິສັດຫຼັກຊັບ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
1. ໂຄງ​ປະ​ກອບການຈັດ​ຕັ້ງຂອງ​ບໍລິສັດ​ຫຼັກ​ຊັບ;
2. ລະບົບ​ຄວບຄຸມ​ພາຍ​ໃນ ແລະ ລະບົບໄອທີ; 
3. ການປະຕິບັດແຜນການ​ດຳ​ເນີນ​ທຸລະ​ກິດ ແລະ ແຜນງົບປະມານທີ່ກ່ຽວຂ້ອງ;
4. ລະບົບ​ບໍລິຫານ​ຄວາມສ່ຽງ ແລະ ບັນຫາທີ່ຕິດພັນກັບຕົວຊີ້ວັດຕາມການກຳນົດໄວ້ໃນການປະເມີນຄວາມສ່ຽງຕາມຫຼັກການ RBA ຂອງ ສຳນັກງານຄະນະກໍາມະການຄຸ້ມຄອງຫຼັກຊັບ;
5. ລະບົບການຊອກຮູ້ ແລະ ເກັບກໍາຂໍ້ມູນ ຂອງລູກຄ້າ;
6. ການກຳນົດແຜນຮອງຮັບກໍລະນີເຫດສຸກເສີນ;
7. ການຮັກສາ​ສະພາບ​ຄ່ອງທາງການເງິນ​ ແລະ ຄວາມພຽງພໍ​ຂອງ​ທຶນ;
8. ການ​​ເຄື່ອນ​ໄຫວ​ທຸລະ​ກິດ​ຫຼັກຊັບ ປະ​ເພດການ​ເປັນ​ທີ່​ປຶກສາ​ດ້ານ​ການ​ເງິນກ່ຽວກັບ​ຫຼັກ​ຊັບ;
9. ການ​​ເຄື່ອນ​ໄຫວ​ທຸລະ​ກິດ​ຫຼັກ​ຊັບ ​ປະ​ເພດເປັນນາຍ​ໜ້າ​ຊື້-ຂາຍ​ຫຼັກ​ຊັບ:
10. ການ​​ເຄື່ອນ​ໄຫວ​ທຸລະ​ກິດ​ຫຼັກຊັບ​ ປະ​ເພດເປັນຜູ້ຄ້ຳປະກັນ​ການອອກຈຳໜ່າຍຫຼັກຊັບ;

11. ການເຄື່ອນໄຫວທຸລະກິດຫຼັກຊັບ ຕິດພັນກັບການບໍລິຫານກອງທຶນສ່ວນບຸກຄົນ;
12. ການເຄື່ອນໄຫວທຸລະກິດຫຼັກຊັບ ປະເພດທີ່ປຶກສາທາງດ້ານການລົງທຶນໃນຫຼັກຊັບ;
13. ການເຄື່ອນໄຫວທຸລະກິດຫຼັກຊັບ ປະເພດເປັນຕົວແທນຜູ້ຖືຮຸ້ນກູ້ ແລະ ພັນທະບັດລັດຖະບານ;
14. ການເຄື່ອນໄຫວທຸລະກິດຫຼັກຊັບປະເພດອື່ນ;
15. ການລົງທຶນໃນຫຼັກຊັບຂອງ​ບໍລິສັດ;
16. ການ​ແກ້​ໄຂຄຳ​ຮ້ອງ ​ແລະ ຂໍ້​ຂັດ​ແຍ່ງ​ຂອງລູກ​ຄ້າ;
17. ບັນຫາຂໍ້ຄົງຄ້າງປີຜ່ານມາ;
18. ບັນຫາ​​ທີ່​ພົບ​ເຫັນ​ຈາກ​ການ​ກວດກາ​ຕາມ ​ເອກະສານ ຫຼື ຈາກ​ແຫຼ່ງຂໍ້​ມູນ​ ທີ່​ໜ້າ​ເຊື່ອ​ຖື;
19. ການຈັດຕັ້ງປະຕິບັດວຽກ ການຕ້ານ ສະກັດກັ້ນການຟອກເງິນ ແລະ ສະໜອງທຶນໃຫ້ແກ່ການກໍ່ການຮ້າຍ;
20. ການປະຕິບັດລະບຽບກົດໝາຍທີ່ກ່ຽວຂ້ອງກັບວຽກງານຫຼັກຊັບ ລວມທັງ ລະບຽບການພາຍໃນຂອງ ບໍລິສັດຫຼັກຊັບ;
21. ກວດກາ​​ເນື້ອ​ໃນ​ອື່ນ​ ​ທີ່​ເຫັນ​ວ່າຈຳ​ເປັນຕາມ​ການ​ກຳນົດ​ຂອງ ສຳນັກງານຄະນະກຳມະການຄຸ້ມຄອງຫຼັກຊັບ.
ມາດຕາ  22   ບ່ອນອີງ​ໃນ​ການອອກ​ຂໍ້​​ຕົກລົງກວດກາກັບທີ່
ບ່ອນ​ອີງ ສຳລັບການອອກຂໍ້ຕົກລົງກວດກາ​ກັບທີ່ ປະກອບ​ມີ​ ດັ່ງນີ້:
1. ​​ແຜນການກວດກາກັບທີ່​ ຂອງ ສຳນັກງານຄະນະກຳມະການຄຸ້ມຄອງຫຼັກຊັບ;
2. ຄຳ​ສັ່ງ, ​ແຈ້ງ​ການ ຫຼື ຂໍ້​ຕົກລົງ ຂອງ ປະທານ ຄະນະກຳມະການຄຸ້ມຄອງຫຼັກຊັບ;
3. ຄຳ​ສະ​ເໜີ​ຂອງ​ ຜູ້ລົງທຶນ ຫຼື ຜູ້​ມີ​ສ່ວນ​ກ່ຽວຂ້ອງ ຫຼື ບຸ​ກຄົນ​ອື່ນ;
4. ພົບ​ເຫັນ​ພຶດຕິກຳທີ່ສົງໄສວ່າ ເປັນການລະເມີດລະບຽບກົດໝາຍ ຫຼື ພົບເຫັນການລະ​ເມີດ​ລະບຽບກົດ  ໝາຍ.

ມາດຕາ  23   ກຳນົດ​​ເວລາໃນ​ການ​ກວດກາກັບ​ທີ່
ການ​ກວດກາປົກກະຕິ ຕ້ອງ​ໃຫ້​ສຳ​ເລັດ ​ພາຍ​ໃນເວລາ 30 ວັນ ນັບ​ແຕ່​ວັນ ອອກ​ຂໍ້​ຕົກລົງ​ແຕ່ງ​ຕັ້ງຄະນະ​ກວດກາກັບທີ່​ເປັນ​ຕົ້ນ​ໄປ.​ ຖ້າ​ຫາ​ກການກວດກາບໍ່​​ສຳ​ເລັດ ສາມາດຂະຫຍາຍ​ໄລຍະ​ເວລາ​ການ​ກວດກາ ໄດ້ຕື່ມອີກຕາມ​ການ​ຕົກລົງ​ເຫັນ​ດີ​ຂອງ ຫົວໜ້າສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ. ສ່ວນໄລຍະເວລາ ການກວດກາກັບ​ທີ່​ໂດຍ​ມີ​ການ​ແຈ້ງ​ໃຫ້​ຮູ້ລ່ວງ​ໜ້າ ​ແລະ ກວດກາ​ກັບທີ່ແບບ​ກະທັນຫັນ ຈະພິຈາລະນາຕາມແຕ່ລະກໍລະນີ.
ມາດຕາ  24   (ປັບປຸງ) ຂັ້ນ​ຕອນ​ການ​ກວດກາກັບ​ທີ່
ການ​ກວດກາກັບ​ທີ່ ຕ້ອງ​ດຳ​ເນີນຕາມ​ຂັ້ນ​ຕອນ ດັ່ງ​ນີ້:
1. ອອກ​ຂໍ້ຕົກລົງ​ແຕ່ງຕັ້ງຄະນະກວດກາ​​;
2. ກະກຽມ​ການກວດກາ;
3. ດຳ​ເນີນ​ການ​ກວດກາ;
4. ສະຫຼຸບ​ຜົນ​ຂອງການ​​ກວດກາ;
5. ລາຍ​ງານ​ຜົນ​ຂອງ​ການ​ກວດກາ;
6. ພິຈາລະນາຜົນການກວດກາ;
7. ແກ້ໄຂຜົນການກວດກາ.
ມາດຕາ  25   ການ​​​ອອກຂໍ້ຕົກລົງແຕ່ງຕັ້ງຄະນະກວດກາກັບ​ທີ່
ຫົວ​ໜ້າສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ເປັນຜູ້​​​ອອກຂໍ້ຕົກລົງແຕ່ງຕັ້ງຄະນະກວດກາກັບ​ທີ່ ຊຶ່ງປະກອບດ້ວຍ ພະນັກງານຈາກພະແນກກ່ຽວຂ້ອງຂອງ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ແລະ ຜູ້ຕາງໜ້າຈາກພາກສ່ວນອື່ນທີ່ກ່ຽວຂ້ອງ ໃນກໍລະນີທີ່ເຫັນວ່າມີຄວາມຈຳເປັນ. 
ເນື້ອ​ໃນຂອງຂໍ້ຕົກລົງແຕ່ງຕັ້ງຄະນະກວດກາກັບ​ທີ່ ຕ້ອງປະກອບດ້ວຍ ເນື້ອໃນຕົ້ນຕໍ ດັ່ງນີ້​: ບ່ອນ​ອີງ​, ​ຈຸດປະ​ສົງ, ເປົ້າ​ໝາຍການ​ກວດກາ, ຂອບ​ເຂດ, ເນື້ອ​ໃນ​ ​ແລະ ກໍານົດ​ເວ​ລາ ຂອງການ​ກວດກາ. 
ມາດຕາ  26   ການກະກຽມ​ກ່ອນການລົງ​​ກວດກາກັບ​ທີ່
ການກະກຽມກ່ອນການລົງກວດກາກັບ​ທີ່ ​ຕ້ອງດຳ​ເນີນຕາມ​ຂັ້ນ​ຕອນ​ ດັ່ງ​ນີ້: 
1. ກະກຽມ ​ນິຕິ​ກຳ ​ແລະ ​ເອກະສານຕ່າງໆ, ສ້າງ​ແຜນການ​ກວດກາ ​ໂດຍສອດຄ່ອງກັບ​ຈຸດປະສົງ ແລະ ເນື້ອ​ໃນ​ຂອງ​ການ​ກວດກາ ພ້ອມ​ທັງກຳນົດຕາຕະລາງເຮັດວຽກລະອຽດ;​​
2. ກະກຽມ ງົບ​ປະ​ມານ, ພາ​ຫະນະ, ​ອຸປະກອນ​ຮັບ​ໃຊ້ ທີ່​ຈຳ​ເປັນ;
3. ຈັດ​ຕັ້ງ​ແນະນຳ ຄະນະກວດກາ ​ໃຫ້​ກຳ​​ແໜ້ນ​ຈຸດປະສົງ, ລະດັບຄາດ​ໝາຍ, ເນື້ອ​ໃນ​ຂອງ​ການ​ກວດກາ ແລະ​ ​ແບ່ງ​ຄວາມຮັບຜິດຊອບ​ໃຫ້ຄະນະ​ກວດກາແຕ່ລະຄົນໂດຍ​ ຫົວໜ້າຄະນະ​ກວດກາກັບທີ່. 
ມາດຕາ  27   (ປັບປຸງ) ການດໍາ​ເນີນ​ການ​​ກວດກາກັບ​ທີ່
ການດຳ​ເນີນ​ການ​ກວດກາກັບທີ່ ຕ້ອງ​ດຳ​ເນີນ​ຕາມ​ຂັ້ນ​ຕອນ ດັ່ງ​ນີ້:
1. ແຈ້ງ​ຂໍ້​ຕົກລົງ  ​ແລະ ​ແຜນການ​ກວດກາ ຕໍ່​​ເປົ້າໝາຍການ​ກວດກາຊາບ ​ຢ່າງໜ້ອຍ ​5 ​ວັນ ລັດຖະການກ່ອນການດຳເນີນການກວດກາ ​​ຍົກເວັ້ນ​ການ​ກວດກາ​​ແບບກະທັນຫັນ;
2. ພົບ​ປະ​ກັບ ຄະນະ​ຜູ້​ບໍລິຫານຂອງ​ເປົ້າ​ໝາຍ​ການ​ກວດກາ;
3. ​ເຮັດ​ວຽກ​ຮ່ວມ​ກັບ ບັນດາ​ພະ​ແນ​ກທີ່​ກ່ຽວຂ້ອງ ຂອງ​ເປົ້າ​ໝາຍການ​ກວດກາ; 
4. ເຮັດ​ບົດ​ບັນທຶກ​ການ​ກວດກາໃນແຕ່ລະວັນ;
5. ຈັດ​ກອງປະຊຸມ ປຶກສາ​ຫາລືພາຍ​ໃນ​ຄະນະ​ກວດກາ​ກັບ​ທີ່ ກໍລະນີ​ມີ​ຄວາມ​ຈຳ​ເປັນ;
6. ສະຫຼຸບ​ຜົນ​ຂອງ​ການ​ກວດກາ;
7. ລາຍງານຜົນຂອງການກວດກາ;
8. ຕິດຕາມການແກ້ໄຂຜົນການກວດກາກັບທີ່.
ມາດຕາ  28   ການສະຫຼຸບຜົນຂອງການ​​ກວດກາກັບ​ທີ່
ການສະຫຼຸບຜົນຂອງການກວດກາກັບທີ່ ຕ້ອງ​​ປະຕິບັດຕາມຂັ້ນຕອນ ແລະ ມີເນື້ອ​ໃນຕົ້ນຕໍ ດັ່ງນີ້:​
1. ສ້າງບົດ​ສະຫຼຸບການກວດກາ ໂດຍປະເມີນຕາມເນື້ອໃນກວດກາແຕ່ລະດ້ານ ລວມທັງ​ສະ​ເໜີ​ມາດຕະ​ການ ​ແລະ​ ວິທີ​ການ​ແກ້​ໄຂ ຕາມ​ກົດໝາຍ ແລະ ລະບຽບການທີ່ກ່ຽວຂ້ອງ ​ໃຫ້​ສໍາ​ເລັດ​ພາຍ​ໃນ​ເວລາ 10 ​ວັນ ນັບ​ແຕ່​ວັນ​ສໍາ​ເລັດ​ການ​ກວດກາ​ຕົວ​ຈິງ​ເປັນ​ຕົ້ນ​ໄປ;
2. ຄະນະ​ກວດກາ​ຕ້ອງ​ສົ່ງ​ບົດ​ສະຫຼຸບດັ່ງກ່າວ ​ໃຫ້​ເປົ້າ​ໝາຍ​ການ​ກວດກາ ແລະ ເປົ້າ​ໝາຍ​​ກວດກາ ຕ້ອງປະກອບຄຳເຫັນໃສ່ສົ່ງບົດສະຫຼຸບດັ່ງກ່າວ ແລະ ສົ່ງຄຳເຫັນໃຫ້ຄະນະກວດກາ ພາຍໃນເວລາ 10 ວັນ ນັບແຕ່ວັນ ເປົ້າໝາຍກວດກາໄດ້ຮັບບົດສະຫຼຸບການກວດກາ ເປັນຕົ້ນໄປ;
3. ຄະນະ​ກວດກາ ​ແລະ ເປົ້າໝາຍການ​ກວດກາ ເປີດກອງປະຊຸມຮ່ວມກັນ​ ​ເພື່ອ​ຜ່ານບົດສະຫຼຸບການກວດ ກາ, ມີຄຳ​ເຫັນ ​ແລະ ​ຢັ້ງຢືນ ​ໃຫ້​ສຳ​ເລັດ​ພາຍ​ໃນ​​ເວລາ 5 ວັນ ນັບ​ແຕ່​ວັນ​ເປົ້າ​ໝາຍ​ການ​ກວດກາ​ສຳ​ເລັດ​ການ​ປະກອບ​ຄຳ​ເຫັນ​ເປັນຕົ້ນ​ໄປ; 
4. ຫົວໜ້າຄະນະ​ກວດກາ ແລະ ຜູ້ອຳນວຍການ ຂອງ​​ເປົ້າໝາຍການກວດກາ ​ຕ້ອງລົງ​ລາຍ​ເຊັນ​ໃສ່​ບົດ​ສະຫຼຸບການກວດກາ ພາຍ​ໃນ​ເວລາ 5 ວັນ ນັບ​ແຕ່​ວັນ​ສິ້ນ​ສຸດການເປີດກອງປະຊຸມຮ່ວມກັບ​ເປົ້າໝາຍການ​ກວດກາ​ເປັນ​ຕົ້ນ​ໄປ. 
ບົດສະຫຼຸບຜົນຂອງການກວດກາ ຕ້ອງສຳເລັດພາຍໃນເວລາ 30 ວັນ ນັບແຕ່ວັນສຳເລັດການກວດກາຕົວຈິງເປັນຕົ້ນໄປ.
ມາດຕາ  29   (ປັບປຸງ) ການລາຍ​ງານ​​ຜົນ​ຂອງການ​​ກວດກາກັບ​ທີ່
ພາຍຫຼັງ ຫົວໜ້າຄະນະ​ກວດກາ ແລະ ຜູ້ອຳນວຍການ​ເປົ້າໝາຍ​ການກວດກາ ​ໄດ້ລົງ​ລາຍ​ເຊັນ​ໃສ່​ບົດ​ບັນທຶກຂອງການກວດກາແລ້ວ ຫົວໜ້າພະແນກຄຸ້ມຄອງສະຖາບັນສື່ກາງດ້ານຫຼັກຊັບ ຕ້ອງ​ສົ່ງບົດບັນທຶກດັ່ງກ່າວ ໃຫ້ ຫົວໜ້າ​ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ທັນທີ ພ້ອມທັງຄັດ​ຕິດເອກະສານ, ຂໍ້​ມູນ, ບົດ​ບັນທຶກ ແລະ ຫຼັກຖານ​ຕ່າງໆ ທີ່​ໄດ້​ກວດກາ​.
ຫົວໜ້າສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຕ້ອງ​ພິຈາລະນາ​ຜົນ​ຂອງ​ການ​ກວດກາກັບທີ່ ພາຍໃນເວ ລາ 10 ວັນ ນັບແຕ່ວັນໄດ້ຮັບບົດບັນທຶກຂອງການກວດກາ ເປັນຕົ້ນໄປ.
ມາດຕາ  30   (ປັບປຸງ) ການແຈ້ງຜົນການກວດກາກັບທີ່
ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຕ້ອງ​ອອກແຈ້ງການ​ກ່ຽວ​ກັບ ການແກ້ໄຂບັນຫາຕາມທີ່ໄດ້ກໍານົດໄວ້ໃນບົດບັນທຶກຂອງການກວດກາກັບທີ່ ພ້ອມທັງວິທີການປັບປຸງແກ້ໄຂ ໃຫ້ເປົ້າໝາຍການກວດກາຊາບ ພາຍໃນເວລາ 5 ວັນ ລັດຖະການ ນັບ​ແຕ່​ວັນ​ສິ້ນ​ສຸດ​ການ​ພິຈາລະນາ​ຜົນ​ການ​ກວດກາ​ກັບທີ່ ເປັນ​ຕົ້ນ​ໄປ. 
ມາດຕາ  31   (ປັບປຸງ) ການແກ້ໄຂ ແລະ ການລາຍງານ​ຜົນ​ການ​ແກ້ໄຂ ຕາມບົດບັນທຶກຂອງການກວດກາກັບທີ່
ພາຍຫຼັງ ​ເປົ້າ​ໝາຍ​ກວດກາ ​ໄດ້​ຮັບ​​​ແຈ້ງ​ການ​ກ່ຽວ​ກັບ​ຜົນ​ການ​ກວດກາ​ແລ້ວ ຕ້ອງຂຶ້ນ​​ແຜນ​ແກ້​ໄຂ ​ແຕ່​ລະ​ບັນຫາ​ ຫຼື ຂໍ້ຄົງຄ້າງຂອງຕົນ ຕາມທີ່​​ໄດ້​ລະບຸ​ໄວ້​ໃນ​ບົດບັນທຶກຂອງການກວດກາ​ດັ່ງກ່າວ ພ້ອມ​ທັງ​ກຳນົດ​ເວລາ​ໃນ​ການຈັດ​ຕັ້ງ​ປະຕິບັດ​ຢ່າງ​ລະອຽດ ແລະ ເປົ້າໝາຍກວດກາ ຕ້ອງແຈ້ງແຜນແກ້ໄຂໃຫ້ ສຳນັກງານຄະນະກຳມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ພາຍໃນເວລາ 15 ວັນ ລັດຖະການ ນັບແຕ່ວັນໄດ້ຮັບແຈ້ງການກ່ຽວກັບ ການແກ້ໄຂບັນຫາ ຕາມທີ່ໄດ້ກໍານົດໄວ້ໃນບົດບັນທຶກການກວດກາ ເປັນຕົ້ນໄປ.
ເປົ້າໝາຍກວດກາ ຕ້ອງລາຍງານຜົນການແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງຂອງຕົນໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ເປັນແຕ່ລະເດືອນ ພາຍໃນເວລາ 10 ວັນ ລັດຖະການ ຂອງເດືອນຖັດໄປ.
ໝວດ​ທີ 5
ສິດ ແລະ ພັນທະຂອງ ເປົ້າ​ໝາຍກວດກາ 
ມາດຕາ  32   ສິດ​ ຂອງ​​ເປົ້າ​ໝາຍກວດກາ
​ເປົ້າ​ໝາຍກວດກາ ມີ ສິດ ດັ່ງນີ້:
1. ລາຍງານຕໍ່ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ກ່ຽວ​ກັບ​ການປະຕິບັດໜ້າ​ທີ່ຂອງ​ຄະນະ​ກວດ ກາ ພ້ອມ​ທັງ​ມີ​ສິດ ສະເໜີ ປ່ຽນ​ຄະນະ​ກວດກາ ​ເມື່ອ​ເຫັນ​ວ່າ ຄະນະ​ດັ່ງກ່າວ ປະຕິບັດ​ ສິດ ​ແລະ ໜ້າ​ທີ່ ບໍ່​ສອດຄ່ອງ​ກັບ​ລະບຽບຫຼັກການ;
2. ປັບປຸງ ຫຼື ປ່ຽນ​​ແປງ​ເນື້ອ​ໃນ ​ບົດ​ສະຫຼຸບ​ຜົນການກວດກາ ​ເມື່ອ​ເຫັນ​ວ່າ ​ເນື້ອ​ໃນ​ຂອງບົດ​ສະຫຼຸບ​ດັ່ງກ່າວ​ບໍ່​ສອດຄ່ອງ​ກັບ​ຄວາມ​ເປັນ​ຈິງ;
3. ນໍາໃຊ້ສິດອື່ນ ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.
ມາດຕາ  33   (ປັບປຸງ) ພັນທະ ຂອງ​​​ເປົ້າ​ໝາຍກວດກາ
​ເປົ້າ​ໝາຍກວດກາ ນອກຈາກມີພັນທະຕາມ​ທີ່​ໄດ້​ກຳນົດ​ໄວ້​ໃນ​ ກົດໝາຍ​ວ່າ​ດ້ວຍ​ຫຼັກ​ຊັບ (ສະບັບປັບປຸງ) ​ມາດຕາ 200 ແລ້ວ, ຍັງ​ຕ້ອງ​ມີ​ ພັນທະ​ ​ເພີ່ມ​ເຕີມ​ ດັ່ງນີ້: 
1. ໃຫ້​ຄວາມ​ຮ່ວມ​ມື​ແກ່​ຄະນະ​ກວດກາ​ ​ໃນ​ການສະໜອງ ຂໍ້ມູນ​ ​ແລະ ​ເອກະສານຕ່າງໆ ລວມທັງ​ການ​ສະໜອງ​ທາງ​ດ້ານ​ ເ​ອ​ເລັກ​ໂຕຣນິກ, ​ເທັບ​ບັນທຶກ​ສຽງ, ການສຳພາດ ຢ່າງຄົບຖ້ວນ, ຈະ​ແຈ້ງ, ຖືກຕ້ອງ ​ແລະທັນເວລາ;
2. ອະທິບາຍ, ຊີ້ແຈງ ທຸກ​ບັນຫາ ທີ່ພົວພັນເຖິງ​ເນື້ອ​ໃນຂອງການກວດກາ ຕາມ​ການສະ​ເໜີ​ຂອງ ຄະນະ​ກວດກາ;
3. ອຳ​ນວຍ​ຄວາມ​ສະດວກ​ໃນ​ການ​ກວດກາ ​ເປັນ​ຕົ້ນ ສະໜອງສະຖານ​ທີ່​ເຮັດ​ວຽກ ​ແລະ ອຸປະກອນ​ຮັບ​​ໃຊ້​ທີ່​ຈຳ​ເປັນ​ໃນ​ການ​ກວດກາ;  
4. ປະກອບ​ຄຳເຫັນ ຕໍ່​ບົດ​ສະຫຼຸບ​ຜົນການກວດກາ ​ເມື່ອ​ເຫັນ​ວ່າ ບົດ​ສະຫຼຸບ​ດັ່ງກ່າວ​ບໍ່​ສອດຄ່ອງ​ກັບ​ຄວາມ​ເປັນ​ຈິງ​ໃຫ້​ສຳ​ເລັດ​ພາຍ​ໃນກຳນົດ​ເວລາ 10 ວັນ ນັບ​ແຕ່​ວັນ​ໄດ້​ຮັບ​ບົດ​ສະຫຼຸບ​ຜົນ​ການ​ກວດກາ​ເປັນ​ຕົ້ນ​ໄປ;  
5. ​ເຂົ້າ​ຮ່ວມ​ກອງປະຊຸມ​ປຶກສາ​ຫາລື​ຮ່ວມ​ກັບ ຄະນະ​ກວດກາ ​​ເພື່ອ​ຜ່ານ​ບົດ​ສະຫຼຸບ​ຜົນ​ການ​ກວດກາໃຫ້ສຳ​ເລັດ​ພາຍ​ໃນກຳນົດ​ເວລາ ​ຫ້າວັນ ນັບ​ແຕ່​ວັນ​ສຳ​​ເລັດ ການປະກອບ​ຄຳເຫັນຕໍ່​ບົດ​ສະຫຼຸບ​ຜົນການກວດກາຂອງ​ຕົນເປັນ​ຕົ້ນ​ໄປ;
6. ລົງ​ລາຍ​ເຊັນ​ໃນ​ບົດ​ສະຫຼຸບການ​ກວດກາພາຍ​ໃນກຳນົດ​ເວລາ ຫ້າວັນ ນັບ​ແຕ່​ວັນ​ສິ້ນ​ສຸດກອງປະຊຸມຮ່ວມກັບ​ເປົ້າໝາຍການ​ກວດກາ​ເປັນ​ຕົ້ນ​ໄປ;
7. ຂຶ້ນ​​ແຜນແກ້​ໄຂໃນ​ແຕ່​ລະ ​ບັນຫາ ຫຼື ຂໍ້ຄົງຄ້າງຂອງຕົນ ຕາມ​ທີ່​​ໄດ້​ລະບຸ​ໄວ້​ໃນ​ແຈ້ງ​ການກ່ຽວ​ກັບແກ້ໄຂບັນຫາ ຕາມທີ່ໄດ້ກໍານົດໄວ້ໃນບົດບັນທຶກການ​ກວດກາ ພ້ອມ​ທັງ​ກຳນົດ​ເວລາ​ໃນ​ການຈັດ​ຕັ້ງ​ປະຕິບັດ​ຢ່າງ​ລະອຽດ;
8. ລາຍງານແຜນການແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງຂອງຕົນ ຕາມທີ່ໄດ້ກໍານົດໄວ້ໃນຂໍ້ 7 ຂອງມາດຕານີ້ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ພາຍໃນເວລາ 15 ວັນ ລັດຖະການ ນັບແຕ່ວັນໄດ້ຮັບແຈ້ງການກ່ຽວກັບການປະຕິບັດຕາມບົດບັນທຶກການກວດກາຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ເປັນຕົ້ນໄປ;
9. ເອົາໃຈໃສ່ແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງຂອງຕົນ ໃຫ້ສໍາເລັດຕາມແຜນ ແລະ ກໍານົດເວລາທີ່ໄດ້ລະ ບຸໄວ້;
10. ​ລາຍ​ງານ​ຜົນ​ການ​ແກ້​ໄຂແຕ່ລະ ​ບັນຫາ​ ຫຼື ຂໍ້ຄົງຄ້າງ ຢ່າງຄົບຖ້ວນ ແລະ ຖືກຕ້ອງ ຕາມທີ່​ລະບຸ​ໄວ້​ໃນ​ ແຈ້ງການກ່ຽວກັບການແກ້ໄຂບັນຫາ ຕາມທີ່ໄດ້ກໍານົດໄວ້ໃນບົດບັນທຶກການກວດກາ ​ໃຫ້​ແກ່ ສຳນັກງານ​ຄະນະ​ກຳ ມະການ​ຄຸ້ມ​ຄອງ​ຫຼັກ​ຊັບ ຊາບ​ຢ່າງເປັນລາຍລັກອັກສອນ ຕາມທີ່ໄດ້ກໍານົດໄວ້ໃນ ມາດຕາ 31 ຂອງຂໍ້ຕົກລົງສະບັບນີ້;
11. ປະຕິບັດພັນທະອື່ນ ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.
ໝວດ​ທີ 6
ຂໍ້​ຫ້າມ 
ມາດຕາ ​ 34   (ປັບປຸງ) ຂໍ້​ຫ້າມ​ ສຳລັບ​ຄະນະ​ກວດກາ 
ຫ້າມ ຄະນະ​ກ​ວດກາ ມີພຶດຕິກຳ ດັ່ງນີ້: 
1. ບັງຄັບ ແລະ ນາບຂູ່ ເປົ້າໝາຍການກວດກາ;
2. ມີ​ພຶດຕິກຳທີ່ບໍ່ ຖືກຕ້ອງ ແລະ ເໝາະສົມ ຕໍ່ ​ເປົ້າ​ໝາຍ​ການກວດກາ ຫຼື ປົກປ້ອງເປົ້າໝາຍການກວດກາ; 
3. ເປີດເຜີຍຄວາມລັບ ທີ່​ພົບ​ເຫັນ​ ກ່ອນການລົງກວດກາ ຫຼື ໃນ​ເວລາ​ດຳ​ເນີນ​ການ​ກວດກາ ຍົກ​ເວັ້ນ ມີ​ຄຳ​ສັ່ງ​ຈາກ​ເຈົ້າ​ໜ້າ​ທີ່​ກ່ຽວຂ້ອງ ຢ່າງ​ເປັນ​ລາຍ​ລັກ​ອັກສອນ;
4. ທວງເອົາ, ຂໍເອົາ,​ ຮັບເອົາ ຫຼື ຕົກລົງຮັບເອົາສິນບົນ ຫຼ່ື ຜົນປະໂຫຍດອື່ນ ຈາກເປົ້າໝາຍການກວດກາ ແລະ ບຸກຄົນອື່ນທີ່ກ່ຽວຂ້ອງ; 
5. ມີພຶດ​ຕິ​ກຳ​ອື່ນ ທີ່​ເປັນການລະ​ເມີດ ​ກົດ​ໝາຍ ແລະ ລະບຽບການທີ່ກ່ຽວຂ້ອງ. 
ມາດຕາ  35   (ປັບປຸງ) ຂໍ້​ຫ້າມ ສຳລັບ​ເປົ້າໝາຍ​ກວດກາ 
ຫ້າມເປົ້າໝາຍກວດກາ ມີພຶດຕິກຳ ດັ່ງນີ້: 
1. ປະຕິເສດການສະໜອງ ຂໍ້ມູນ​ ​ແລະ ​ເອກະສານ ລວມທັງ​ເອກະສານ​ທາງ​ດ້ານ ​​ເອ​ເລັກ​ໂຕຣນິກ, ​ເທັບ​ບັນທຶກ​ສຽງ ​ແລະ ການສຳພາດ ກ່ຽວກັບການກວດກາ; 
2. ລາຍງານ, ສະໜອງຂໍ້ມູນ, ເອກະສານບໍ່ຖືກຕ້ອງກັບຄວາມຈິງ, ຊຸກເຊື່ອງ, ທຳລາຍ ຫຼື ປອມ​ແປງເອກະ ສານ, ເທັບ​ບັນທຶກ​ສຽງ, ຖານ​ຂໍ້​ມູນທາງ​ດ້ານ​​ເອ​ເລັກ​ໂຕຣນິກ, ວັດ​ຖຸ​ສິ່ງ​ຂອງ​ ຊຶ່ງເປັນຫຼັກຖານ ທີ່ພົວພັນເຖິງການກວດກາ;
3. ປະຕິເສດການ​ກວດກາ​ ພື້ນທີ່​ການ​ປະຕິບັດ​ງານ ​ແລະ ວັດຖຸອຸປະກອນ​ທາງດ້ານ​ເຕັກນິກ ລວມທັງ​ລະບົບ​ເຕັກ​ໂນ​ໂລ​ຊີ​ຂໍ້​ມູນ​-ຂ່າວສານ; 
4. ຂັດຂວາງ, ສ້າງຄວາມຫຍຸ້ງຍາກ, ນາບຂູ່ ຄະນະກວດກາ, ຜູ້ສະໜອງຂໍ້ມູນໃຫ້ແກ່ການກວດກາ ຫຼື ບຸກ ຄົນອື່ນທີ່ກ່ຽວຂ້ອງ; 
5. ມີ​ພຶດຕິ​ກຳ​ທີ່​ເປັນ​ການ ກົດ​ໜ່ວງ​ທ່ວງດຶງ ຫຼື ​ແກ່ຍາວ​ເວ​ລາ​ ການ​ກວດກາ​ ​ເປັນ​ຕົ້ນ ການສະ​ໜອງ​ຂໍ້​ມູນ​ຊັກ​ຊ້າ ແລະ ບໍ່ຄົບຖ້ວນ, ຂາດ​ຄວາມ​ເປັນ​ເຈົ້າ​ການ ​ໃນ​ການ​ເຮັດ​ວຽກ​ຮ່ວມ​ກັບ​ຄະນະ​ກວດກາ;
6. ໃຫ້ສິນບົນ ຫຼື ຜົນປະໂຫຍດອື່ນ ຕໍ່ ຄະນະກວດກາ, ຜູ້ສະໜອງຂໍ້ມູນກ່ຽວກັບການກວດກາ ຫຼື ບຸກຄົນອື່ນທີ່ກ່ຽວຂ້ອງ; 
7. ບໍ່ປະກອບຄຳເຫັນໃສ່ບົດສະຫຼຸບດັ່ງກ່າວ ແລະ ບໍ່ສົ່ງຄຳເຫັນໃຫ້ຄະນະກວດກາ ພາຍໃນເວລາ 10 ວັນ ນັບແຕ່ວັນເປົ້າໝາຍການກວດກາໄດ້ຮັບບົດສະຫຼຸບການກວດກາເປັນຕົ້ນໄປ ຕາມທີ່ໄດ້ກຳນົດໃນ ຂໍ້ 2 ມາດຕາ 28 ຂອງຂໍ້ຕົກລົງສະບັບນີ້;
8. ບໍ່ລົງ​ລາຍ​ເຊັນ​ໃສ່​ບົດ​ສະຫຼຸບການກວດກາ ພາຍ​ໃນ​ເວລາ 5 ວັນ ນັບ​ແຕ່​ວັນ​ສິ້ນ​ສຸດການເປີດກອງປະ ຊຸມຮ່ວມກັບ​ເປົ້າໝາຍການ​ກວດກາ​ເປັນ​ຕົ້ນ​ໄປຕາມກຳນົດໃນ ຂໍ້ 4 ມາດຕາ 28 ຂອງຂໍ້ຕົກລົງສະບັບນີ້;
9. ບໍ່ຂຶ້ນແຜນແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງຂອງຕົນ ຕາມທີ່ໄດ້ລະບຸໄວ້ໃນ ບົດບັນທຶກການກວດກາ ຕາມທີ່ໄດ້ກໍານົດໄວ້ໃນ ມາດຕາ 17 ວັກໜຶ່ງ ແລະ 31 ວັກໜຶ່ງ ຂອງຂໍ້ຕົກລົງສະບັບນີ້;
10. ບໍ່ລາຍງານແຜນການແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງຂອງຕົນໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ຕາມທີ່ໄດ້ກໍານົດໄວ້ໃນ ມາດຕາ 17 ວັກສອງ ແລະ 31 ວັກສອງ ຂອງຂໍ້ຕົກລົງສະບັບນີ້;
11. ບໍ່ເອົາໃຈໃສ່ແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງຂອງຕົນໃຫ້ສໍາເລັດຕາມແຜນ ແລະ ກໍານົດເວລາທີ່ໄດ້ກໍານົດໄວ້;
12. ບໍ່ລາຍ​ງານ​ຜົນ​ການ​ແກ້​ໄຂແຕ່ລະ ​ບັນຫາ​ ຫຼື ຂໍ້ຄົງຄ້າງ ຢ່າງຄົບຖ້ວນ ແລະ ຖືກຕ້ອງ​ໃຫ້​ແກ່ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຊາບຢ່າງເປັນລາຍລັກອັກສອນ;
13. ມີພຶດ​ຕິ​ກຳ​ອື່ນ ທີ່​ເປັນການລະ​ເມີດ​ ​ກົດ​ໝາຍ ແລະ ລະບຽບການທີ່ກ່ຽວຂ້ອງ. 

ນະໂຍບາຍຕໍ່ຜູ້ມີຜົນງານ ແລະ ມາດຕະການຕໍ່ຜູ້ລະເມີດ
ມາດຕາ  36   ນະ​ໂຍບາຍ​ຕໍ່ຜູ້​ມີ​ຜົນງານ
ບໍລິສັດຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອນໄຫວວຽກງານການກວດກາບໍລິສັດຫຼັກຊັບ ທີ່​ມີ​ຜົນງານ​ດີ​ເດັ່ນ​ໃນ​ການຈັດ​ຕັ້ງປະຕິບັດ ຂໍ້ຕົກລົງສະບັບ​ນີ້ ຈະ​ໄດ້​ຮັບ​ການ​ຍ້ອງຍໍຕາມຄວາມເໝາະສົມ ​ຫຼື ນະ​ໂຍບາຍ​ອື່ນໆ ຕາມ​ທີ່ໄດ້ກໍານົດໄວ້ໃນລະບຽບການ​ສະ​ເພາະ.
ມາດຕາ  37   (ປັບປຸງ) ມາດຕະການຕໍ່ຜູ້ລະເມີດ
ບໍລິສັດຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອນໄຫວວຽກງານການກວດກາບໍລິສັດຫຼັກຊັບ ທີ່​​ລະ​ເມີດຂໍ້ຕົກລົງສະບັບ​ນີ້ ຈະຖືກປະຕິບັດມາດຕະການ ດັ່ງນີ້:
1. ມາດຕະການສຶກສາອົບຮົມ ຫຼື ກ່າວເຕືອນ;
2. ມາດຕະການປັບໃໝ;
3. ມາດຕະການເພີ່ມເຕີມ.
ມາດຕາ  38   (ໃໝ່) ມາດຕະການສຶກສາອົບຮົມ ຫຼື ກ່າວເຕືອນ
ມາດຕະການ ສຶກສາອົບຮົມ ຫຼື ກ່າວເຕືອນ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ດັ່ງລຸ່ມນີ້:
1. ເປັນການລະເມີດຄັ້ງທໍາອິດ ທີ່ມີລັກສະນະເບົາ ເປັນຕົ້ນ ບໍ່ໃຫ້ການຮ່ວມມືກັບ ຄະນະກວດກາ, ສໍານັກງານຄະນະກໍາມະການຄຸ້ມຄອງຫຼັກຊັບ, ບໍ່ສະໜອງຂໍ້ມູນ ແລະ ເອກະສານ ຕາມການຮຽກຮ້ອງຂອງ ຄະນະກວດກາ, ສໍານັກງານຄະນະກໍາມະການຄຸ້ມຄອງຫຼັກຊັບ ຫຼື ພາກສ່ວນກ່ຽວຂ້ອງ; 

2. ບໍ່ເອົາໃຈໃສ່ລາຍງານຜົນຂອງການແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງ ຫຼື ລາຍງານຜົນຂອງການແກ້ໄຂບັນຫາ ຫຼື ຂໍ້ຄົງຄ້າງ ລ່າຊ້າ ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ;
3. ທ່ວງດຶງເວລາໃນປະກອບຄໍາເຫັນຕໍ່ກັບເນື້ອໃນຂອງ ບົດບັນທຶກຂອງການກວດກາ;
4. ບໍ່ລົງ​ລາຍ​ເຊັນ​ໃສ່​ບົດ​ສະຫຼຸບການກວດກາ ພາຍ​ໃນ​ເວລາ 5 ວັນ ນັບ​ແຕ່​ວັນ​ສິ້ນ​ສຸດການເປີດກອງປະຊຸມຮ່ວມກັບ​ເປົ້າໝາຍການ​ກວດກາ​ເປັນ​ຕົ້ນ​ໄປຕາມກຳນົດໃນ ຂໍ້ 4 ມາດຕາ 28 ຂອງຂໍ້ຕົກລົງສະບັບນີ້;
5. ບໍ່ຂຶ້ນ​​ແຜນແກ້​ໄຂໃນ​ແຕ່​ລະ ​ບັນຫາ ຫຼື ຂໍ້ຄົງຄ້າງຂອງຕົນ ຕາມ​ທີ່​​ໄດ້​ລະບຸ​ໄວ້​ໃນ​​ບົດບັນທຶກການ​ກວດ ກາ ພ້ອມ​ທັງ​ກຳນົດ​ເວລາ​ໃນ​ການຈັດ​ຕັ້ງ​ປະຕິບັດ​ຢ່າງ​ລະອຽດ;
6. ບໍ່ລາຍງານແຜນການແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງຂອງຕົນ ຕາມທີ່ໄດ້ກໍານົດໄວ້ໃນຂໍ້ 7 ຂອງມາດຕານີ້ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ;
7. ບໍ່ເອົາໃຈໃສ່ແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງຂອງຕົນ ໃຫ້ສໍາເລັດຕາມແຜນ ແລະ ກໍານົດເວລາທີ່ໄດ້ລະບຸໄວ້;
8. ບໍ່ລາຍ​ງານ​ຜົນ​ການ​ແກ້​ໄຂແຕ່ລະ ​ບັນຫາ​ ຫຼື ຂໍ້ຄົງຄ້າງ ຢ່າງຄົບຖ້ວນ ແລະ ຖືກຕ້ອງ​ໃຫ້​ແກ່ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຊາບຢ່າງເປັນລາຍລັກອັກສອນ;
9. ມີພຶດຕິກໍາອື່ນທີ່ຂັດກັບຂໍ້ຕົກລົງສະບັບນີ້ ແຕ່ບໍ່ແມ່ນການລະເມີດຂໍ້ຫ້າມ ຕາມທີ່ໄດ້ກໍານົດໄວ້ໃນ ມາດ ຕາ 40 ຂອງຂໍ້ຕົກລົງສະບັບນີ້;
10. ກໍລະນີອື່ນຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕາ  39   (ໃໝ່) ມາດຕະການປັບໃໝ
ມາດຕະການປັບໃໝ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ດັ່ງລຸ່ມນີ້:
1. ເປັນການລະເມີດຄັ້ງທຳອິດ ທີ່ມີລັກສະນະຮ້າຍແຮງ ຊຶ່ງການລະເມີດສ້າງຄວາມເສຍຫາຍເກີນ 1.000.000 ກີບ ຫຼື ຖືກປະຕິບັດມາດຕະການສຶກສາອົບຮົມ ຫຼື ກ່າວເຕືອນແລ້ວ ແຕ່ຍັງສືບຕໍ່ລະເມີດ ເປັນຄັ້ງທີ 2 ຈະຖືກປັບໃໝ ແຕ່ 200.000 ກີບ ຫາ 2.000.000 ກີບ ຕາມທີ່ໄດ້ກໍານົດໄວ້ໃນມາດຕານີ້;
2. ລະເມີດຂໍ້ຫ້າມ ຕາມທີ່ໄດ້ກໍານົດໄວ້ໃນ ມາດຕາ 35 ຂໍ້ 1, 2, 3, 4, 5 ແລະ ຂໍ້ 6 ຂອງຂໍ້ຕົກລົງສະບັບນີ້ ຈະຖືກປັບໃໝ ແຕ່ 5.000.000 ກີບ ຫາ 10.000.000 ກີບ;
3. ທ່ວງດຶງເວລາໃນການປະກອບຄໍາເຫັນຕໍ່ກັບເນື້ອໃນຂອງ ບົດບັນທຶກການກວດກາ ຈະຖືກປັບໃໝ 2.000.000 ກີບ;
4. ບໍ່ລົງ​ລາຍ​ເຊັນ​ໃສ່​ບົດ​ສະຫຼຸບການກວດກາ ພາຍ​ໃນ​ເວລາ 5 ວັນ ນັບ​ແຕ່​ວັນ​ສິ້ນ​ສຸດການເປີດກອງປະຊຸມຮ່ວມກັບ​ເປົ້າໝາຍການ​ກວດກາ​ເປັນ​ຕົ້ນ​ໄປຕາມກຳນົດໃນ ຂໍ້ 4 ມາດຕາ 28 ຂອງຂໍ້ຕົກລົງສະບັບນີ້ຈະຖືກປັບໃໝ 2.000.000 ກີບ;
5. ບໍ່ຂຶ້ນ​​ແຜນແກ້​ໄຂໃນ​ແຕ່​ລະ ​ບັນຫາ ຫຼື ຂໍ້ຄົງຄ້າງຂອງຕົນ ຕາມ​ທີ່​​ໄດ້​ລະບຸ​ໄວ້​ໃນ​​ບົດບັນທຶກການ​ກວດ ກາ ພ້ອມ​ທັງ​ກຳນົດ​ເວລາ​ໃນ​ການຈັດ​ຕັ້ງ​ປະຕິບັດ​ຢ່າງ​ລະອຽດ ຈະຖືກປັບໃໝ 2.000.000 ກີບ ຕໍ່ຄັ້ງ;
6. ບໍ່ລາຍງານແຜນການແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງຂອງຕົນ ຕາມທີ່ໄດ້ກໍານົດໄວ້ໃນຂໍ້ 7 ຂອງມາດຕານີ້ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ຈະຖືກປັບໃໝ 500.000 ກີບ ຕໍ່ວັນ;
7. ບໍ່ເອົາໃຈໃສ່ແກ້ໄຂແຕ່ລະ ບັນຫາ ຫຼື ຂໍ້ຄົງຄ້າງຂອງຕົນ ໃຫ້ສໍາເລັດຕາມແຜນ ແລະ ກໍານົດເວລາທີ່ໄດ້ລະບຸໄວ້ ຈະຖືກປັບໃໝ 2.000.000 ກີບ ຕໍ່ ແຕ່ລະບັນຫາ ຫຼື ຂໍ້ຄົງຄ້າງ;
8. ບໍ່ລາຍ​ງານ​ຜົນ​ການ​ແກ້​ໄຂແຕ່ລະ ​ບັນຫາ​ ຫຼື ຂໍ້ຄົງຄ້າງ ຢ່າງຄົບຖ້ວນ ແລະ ຖືກຕ້ອງ​ໃຫ້​ແກ່ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຊາບຢ່າງເປັນລາຍລັກອັກສອນ ຈະຖືກປັບໃໝ 200.000 ກີບ ຕໍ່ ວັນ.
ກໍລະນີທີ່ການລະເມີດດັ່ງກ່າວ ຫາກເປັນການກະທໍາຜິດທາງອາຍາ ຜູ້ລະເມີດຍັງຈະຖືກປະຕິບັດມາດຕະການ ຕາມທີ່ໄດ້ກໍານົດໄວ້ໃນ ປະມວນກົດໝາຍອາຍາ ຕາມແຕ່ລະກໍລະນີເບົາ ຫຼື ໜັກ.
ມາດຕາ  40   (ໃໝ່) ມາດຕະການເພີ່ມເຕີມ
ມາດຕະການເພີ່ມເຕີມ ມີດັ່ງນີ້:
1. ໃຫ້ແກ້ໄຂການລະເມີດຂອງຕົນຄືນໃຫ້ຖືກຕ້ອງ ຕາມການກໍານົດຂອງ ກົດໝາຍ ແລະ ລະບຽບການທີ່ກ່ຽວຂ້ອງ;
2. ເປີດເຜີຍ ກ່ຽວ​ກັບການລະເມີດຂໍ້ຫ້າມຕາມທີ່ໄດ້ກໍານົດໄວ້ໃນກົດໝາຍວ່າດ້ວຍຫຼັກຊັບ (ສະບັບປັບ ປຸງ) ແລະ ການລະເມີດຂໍ້ຕົກລົງສະບັບນີ້ ລົງໃນເວັບໄຊຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍຫຼັງທີ່ ສໍານັກງານຄະນະກໍາມະການຄຸ້ມຄອງຫຼັກຊັບ ໄດ້ອອກຂໍ້ຕົກລົງປັບໃໝ.
ສໍາລັບ ຄະນະກວດກາ ທີ່ມີພຶດຕິກໍາລະເມີດຂໍ້ຫ້າມ ຕາມທີ່ໄດ້ກໍານົດໄວ້ໃນ ມາດຕາ 34 ຂອງຂໍ້ຕົກລົງສະ ບັບນີ້ ຈະຖືກປະຕິບັດມາດຕະການ ສຶກສາອົບຮົມ, ລົງວິໄນ ຕາມທີ່ໄດ້ກໍານົດໄວ້ໃນໃນກົດໝາຍ ແລະ ລະບຽບການທີ່ກ່ຽວຂ້ອງ.
ໝວດ​ທີ 7
ບົດ​ບັນ​ຍັດ​ສຸດ​ທ້າ​ຍ
ມາດ​ຕາ  41   ການ​ຈັດຕັ້ງ​ປະ​ຕິ​ບັດ
​ສຳນັກງານຄະນະ​ກຳມະການ​ຄຸ້ມ​ຄອງ​​ຫຼັກ​ຊັບ, ບໍລິສັດຫຼັກຊັບ ​ແລະ ພາກສ່ວນອື່ນ​ທີ່​ກ່ຽວຂ້ອງກັບການເຄື່ອນໄຫວວຽກງານການກວດກາບໍລິສັດຫຼັກຊັບ ຈົ່ງ​ຮັບ​ຮູ້ ແລະ ຈັດ​ຕັ້ງ​ປະຕິບັດຂໍ້ຕົກລົງສະບັບ​ນີ້ຕາມ​ຂອບ​ເຂດ​ ສິດ ​ແລະ ໜ້າ​ທີ່​ ຂອງ​ຕົນຢ່າງ​ເຂັ້ມງວດ.
ມາດ​ຕາ  42   (ປັບປຸງ) ຜົນ​ສັກສິດ
​ຂໍ້ຕົກລົງສະບັບ​ນີ້ ມີ​ຜົນ​ສັກ​ສິດນັບ​ແຕ່​ວັນ ລົງ​ລາຍ​ເຊັນເປັນ​ຕົ້ນ​ໄປ.
​ຂໍ້ຕົກລົງສະບັບ​ນີ້ ປ່ຽນ​ແທນ ລະບຽບ​ວ່າ​ດ້ວຍ​ການ​ກວດກາ​ວຽກ​ງານ​ຫຼັກ​ຊັບ ສະບັບ​ເລກທີ 002/ຄຄຊ, ລົງວັນທີ 18 ກຸມພາ 2014 (ສະເພາະບົດບັນຍັດ ກ່ຽວກັບ ບໍລິສັດຫຼັກຊັບ ແລະ ຫ້ອງການຜູ້ຕາງໜ້າບໍລິສັດຫຼັກຊັບ) ເທົ່ານັ້ນ. ສໍາລັບ ບົດບັນຍັດ ກ່ຽວກັບ ບໍລິສັດອອກຈໍາໜ່າຍຫຼັກຊັບ ຫຼື ບໍລິສັດຈົດທະບຽນ, ບໍລິສັດບໍລິຫານຊັບສິນ, ທະນາຄານດູແລຊັບສິນ, ບໍລິສັດກວດສອບ ແລະ ຜູ້ກວດສອບ ແລະ ຕະຫຼາດຫຼັກຊັບ ແມ່ນຍັງມີຜົນສັກສິດໃນການນໍາໃຊ້ຄືເກົ່າ.
                                                                              ປະທານຄະນະ​ກຳມະການ​ຄຸ້ມ​ຄອງ​ຫຼັກ​ຊັບ

